
Govindaraja Prapatti

ಗೋವಿಂದರಾಜಪ್ರಪತ್ತಿಃ

ಯಶ್ಚೈಕಶೈಲನಿಕಟೇ ಕಮಲಾಪುರೀಶ-

ಗೋವಿಂದರಾಜಪದಯೋರಕರೋತ್ ಪ್ರಪತ್ತಿಂ .

ತಂ ವಾದಿಭೀಕರಗುರೋಶ್ಚರಣಂ ಪ್ರಪದ್ಯೇ
ಪಾತ್ರಂ ಗುರುಂ ವರವರಂ ಪರಮಂ ಗುರೂಣಾಂ .. 1..

ಶ್ರೀಮನ್ ನಿದಾನ ಜಗತಾಂ ನಿಖಿಲಾಂಡಜಾತ-
ನಿರ್ವಾಹಶಕ್ತಿಮುಖದಿವ್ಯಗುಣೈಕತಾನ .

ಅತ್ಯಂತಭೋಗ್ಯನತದೋಷ ನಿರಸ್ತದೋಷ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 2..

ರೇಖಾರಥಾಂಗಸರಸೀರುಹವಜ್ರಶಂಕ-
ಚ್ಛತ್ರಾಂಕುಶಪ್ರಭೃತಿಮಂಗಲಚಿಹ್ನಗರ್ಭೌ .

ಸಂಸಾರತಾಪಹರಣೇ ನಿಪುಣೌ ನತಾನಾಂ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 3..

ಪಶ್ಯತ್ಸು ಸಾಂದ್ರಭಯಕೌತುಕಮರ್ಭಕೇಷು
ಪ್ರೌಢೇಷು ಸತ್ಸು ಕೃತಕೃತ್ಯಪರಾಯಣೇಷು .

ವಿಧ್ವಂಸಿತೋರ್ಧ್ವಶಕಟಾವಪಿ ಬಾಲಭಾವೇ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 4..

ಆಲಂಬ್ಯ ಬಾಹುಯುಗಲೇನ ಕುಮಾರಭಾವೇ
ಗಾಢಂ ಕರಾಂಗುಲಿಯುಗಂ ಕಿಲ ನಂದಪತ್ನ್ಯಾಃ .
ಅಭ್ಯಸ್ಯಮಾನದಶಚಂಕ್ರಮಣಾಭಿರಾಮೌ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 5..

ಘೋಷಾಂಗನಾಕರಸರೋರುಹತಾಲನಾದ-

ಸಂಗೀತಸಂಪದನುರೂಪಮನೋಜ್ಞನೃತ್ತೌ .
ಮಾಣಿಕ್ಯನೂಪುರಮರೀಚಿಕೃತಾಂಗಲೇಪೌ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 6..

ಕುಟ್ಟಾಕತಾಮುಪಗತೌ ಸರಸಃ ಪ್ರಸಹ್ಯ
ಮಧ್ಯೇಸರಿತ್ಸಲಿಲಮುದ್ಧತಕಾಲಿಯಸ್ಯ .

ಗೋವಿಂದರಾಜಪ್ರಪತ್ತಿಃ

ತತ್ಸುಂದರೀನಯನನಂದನಸಂನಿವೇಶೌ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 7..

ವಾಸಾಂಸಿ ದೇಹಿ ತವ ಕೃಷ್ಣ ವಶಂವದಾನಾ-
ಮಸ್ಮಾಕಮಾಕುಲಧಿಯಾಮಿತಿ ಗೋಪಕನ್ಯಾಃ .
ಉದ್ದಿಶ್ಯ ಯೌ ವಿದಧುರಂಜಲಿಮಾ ಪ್ರಸಾದಾದ್
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 8..

ಗೋರಕ್ಷಣೇ ಕಿಲ ಬಭೂವಯದೀಯರೇಣು-
ರಕ್ರೂರಮಸ್ತಕಮಣೇಃ ಸರಣಿಂ ಸಮೇತಃ .
ತಾವದ್ಭುತಾವನುಪಮಾವತಿಪಾವನೌ ತೇ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 9..

ಮಲ್ಲಾವಹೇ ಮಧುರಯಾ ಮಧುರಾಂಗನಾನಾಂ
ಫುಲ್ಲಾರವಿಂದದಲತಲ್ಲಜಲೋಚನಾನಾಂ .

ವಾಣ್ಯಾ ಪ್ರಶಂಸಿತಪರಾರ್ಧ್ಯಗತಿಪ್ರಕಾರೌ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 10..

ಕಂಸಂ ನಿಪಾತ್ಯ ಕನಕಾಸನತಃ ಪೃಥಿವ್ಯಾ-
ಮುದ್ಧೃತ್ಯ ಸಾಗಸಮನಾಗಸಮುಗ್ರಸೇನಂ .

ರಾಜ್ಯೇಽಭಿಷಿಚ್ಯ ವಿನಿವಾರಿತಭೂಮಿಭಾರೌ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 11..

ದುರ್ಯೋಧನೇ ದುರಭಿಮಾನಿನಿ ದುರ್ಭಗಾಣಾ-
ಮಗ್ರೇಸರೇ ಭಜತಿ ತೇ ಶಿರಸಃ ಪ್ರದೇಶಂ .

ಧನ್ಯೇನಯನ್ನಿಕಟತಃ ಸ್ಥಿತಮರ್ಜುನೇನ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 12..

ಸಾರಥ್ಯವೇಷಸಮಲಂಕೃತಪಾಂಡುಸೂನೋ-
ರ್ಯುದ್ಧಾಂಗಣೋಜ್ಜ್ವಲರಥಾಂಚಲಸಂನಿವೇಶೌ .

ಸಾಂದ್ರೇಂದ್ರನೀಲಪರಿಭಾವುಕಭವ್ಯರೂಪೌ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 13..

ಭಕ್ತ್ಯಾ ಪ್ರಸನ್ನಹೃದಯೇನ ಧನಂಜಯೇನ
ಯತ್ರಾರ್ಚಿತಾನಿ ಕುಸುಮಾನಿ ಶಿವೋತ್ತಮಾಂಗೇ .

ಸಾಕ್ಷಾತ್ಕೃತಾನಿ ಸಹಸಾದ್ಭುತವೈಭವೌ ತೌ
ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 14..

ಅಸ್ಮದ್ಗುರುಪ್ರಭೃತಿಭಿಃ ಕಮಲಾವಸಾನೈ-
ರಾದರ್ಶಿತೌ ಕರುಣಯಾ ಮಮ ದೇಶಿಕೇಂದ್ರೈಃ .

ಸತ್ತ್ವೋತ್ತರೈಃ ಸಕಲಜೀವದಯಾಪರೈಸ್ತೈ-
ರ್ಗೋವಿಂದರಾಜ ಚರಣೌ ಶರಣಂ ಪ್ರಪದ್ಯೇ .. 15..

ಅಸ್ಮಾತ್ಪಿತಾಮಹಮಶೇಷಗುಣಾಭಿರಾಮ-

ಮಾಚಾರ್ಯರತ್ನಮಯಿ ವಾದಿಭಯಂಕರಾರ್ಯಂ .

ಗೋವರ್ಧನಾದ್ರಿಧೃತಿಧಾರಿತಗೋಪ ವೀಕ್ಷ್ಯ
ಗೋವಿಂದರಾಜ ಮಮ ದುರ್ಲಪಿತಂ ಕ್ಷಮಸ್ವ .. 16..
.ಇತಿ ಶ್ರೀಗೋವಿಂದರಾಜಪ್ರಪತ್ತಿಃ ಸಂಪೂರ್ಣಾ .

Encoded and proofread by Sridhar Seshagiri seshagir at engineering.sdsu.edu

The author was the grandson of VAdibhayamkarAchAryA,

as is stated in the last verse; nothing more is known of

him, even his name. The stotra is on the God at Tirupati, and is on the

model of the well-known venkaTeshvaraprapatti.

